
TEITHIO’R WLAD
-
gan Catrin Roberts
Cefndir Beiblaidd:
Actau 18

Cymeriadau:
Paul.  Swyddog Tollau (yn gwisgo cap pig ac yn cario clip board swyddogol?)

(Y swyddog i’r llwyfan – cerdded yn ôl a blaen fel rhywun awdurdodol.  Paul yn cerdded ymlaen.  Y Swyddog yn ei weld ac yn ymsythu) 

Swyddog:
Prynhawn da, Syr. Diwrnod braf i deithio.

Paul:

Ydy.  Mae Duw yn dda wrth ei weision.

Swyddog:
Mynd ymhell, Syr?

Paul:

Ca i weld. Rydw i’n disgwyl cyfarwyddiadau gan Dduw.

Swyddog:
Mae’n ddrwg gen i?

Paul:

Duw.   Duw sy’n dweud wrtho i ble i fynd nesaf.

Swyddog:
(troi at y gynulleidfa)
Un o’r religious fanatics yma.  Pobl beryglus.  Mae’r awdurdodau wedi gofyn i ni, ddynion y tollau i gadw golwg arnyn nhw, a rhoi adroddiad o’u symudiadau.

(troi at Paul)



Enw, Syr?

Paul:

Paul, ond mae rhai yn fy ngalw i’n Saul. Rydw i’n dod o Darsus.

Swyddog:
O Darsus?  Mae hynny’n bell iawn, Syr.

Paul:

Ydy.  Ond mae’r drysau wedi agor lled y pen o’m blaen i.

Swyddog:
Drysau? Pa ddrysau? Does dim clwydi ar y ffordd yma, heb sôn am ddrws!

Paul:

Ffordd o siarad, gyfaill. Ffordd o siarad.

Swyddog:
Iawn. Ga i weld eich dogfennau teithio, Syr?

Paul:

A chroeso.  Maen nhw gen i yma.




(agor bag ac estyn  sgrôl)

Swyddog:
(Yn darllen)




Dinesydd Rhufeinig, ie.




(edrych ar Paul fe pe bai’n amau hynny)

Paul:

Ie – ers fy ngeni. Roedd dad hefyd yn ddinesydd.

Swyddog:
Hm!  Nawr, gadewch i ni weld lle rydych chi wedi bod cyn cyrraedd fan yma, Syr.   Corinth, Cenchrea, Effesus, Cesarea, Antiochia, Galatia, Phrygia.....

Paul:

A rydw i ar fy ffordd yn ôl i Effesus.

Swyddog:
Rydych chi’n teithio llawer mwy na’r person cyffredin, os y ca i ddweud, Syr!

Paul:

Ydw, ac yn gweld rhyfeddodau ym mhob man.

Swyddog:
Rhyfeddodau?

Paul:

Mwy a mwy o bobl yn credu’r Efengyl.

Swyddog:
Pa Efengyl fyddai honno, Syr?

Paul:
Efengyl Iesu o Nasareth.  Mab Duw.  Y Gwaredwr. Y Meseia ddaeth o farw’n fyw!  Mae Duw ar waith, gyfaill.  Mae’r Ysbryd Glân ar waith.

Swyddog:
Ysbryd?  Welais i erioed yr un ysbryd ar y ffordd yma, er mae cefnder i mi sy’n filwr yn Jerwsalem yn son am rhyw Ioan Fedyddiwr gafodd ei ladd yn y carchar yno.  Mae o’n taeru fod hwnnw’n dal i gerdded o gwmpas yn chwilio am ei ben!

Paul:
Na, dim ysbryd – yr Ysbryd Glân.  Yr Ysbryd mae Duw wedi ei anfon i’n harwain ni, ein dysgu ni, ein diddanu ni, ein....

Swyddog:
Iawn, Syr. Dyna ddigon.  Pam ydych chi’n mynd i Effesus?

Paul:

Wn i ddim.

Swyddog:
Dydych chi ddim yn gwybod!

Paul:

Nac ydw. Bydd Duw yn rhoi gwybod i mi ar ôl i mi gyrraedd.

Swyddog:
(yn cael digon ac yn rholio’r  sgrôl eto a’i roi yn ôl i Paul)

Mae rhywbeth od am hyn i gyd, Syr.  Ond rydw i am adael i chi fynd.  Ond byddwch yn ofalus.  Peidiwch achosi unrhyw fath o helynt ar eich teithiau.

Paul:

Helynt?  Pwy?  Fi?

Swyddog:
Dydd da i chi Syr.

(exit y ddau i wahanol gyfeiriadau)

